
PREDMET: Zahtjev za posredovanje kod pribavljanja traženih informacija
Poštovana i cijenjena gospodo u Ombudsmanu BiH, obraćamo Vam se sa zahtjevom, da Vašim nespornim autoritetom u skladu sa mjestom i ulogom Vaše institucije u društvu, kao i  utvrđene u Zakonu o slobodi pristupa informacijama u BiH, posredujete kod najodgovornijih u Ugovornim organima Kliničkom centru Banja Luka i Kliničkom centru Univerziteta u Sarajevu, kako bi isti za planirane aktivnosti našeg Udruženja obezbijedili neophodne informacije, od kojih bi u krajnjoj instanci najveće koristi upravo imali navedeni Ugovorni organi, posebno u obezbjeđivanju veće transparentnosti, efikasnosti i racionalnijeg raspolaganja javnim sredstvima u provođenju postupaka javnih nabavki.
Inače, zahvaljujući i ranijem obraćanju instituciji Ombudsmana RS za posredovanje po sličnom problemu kod drugih ugovornih organa, UG Tender je uspijevao da obezbijedi potrebne informacije za uspješno provođenje svojih planiranih aktivnost, na čemu i ovom prilikom  zahvaljujemo. Ovoga puta Udruženje je uspješno apliciralo kod Centra civilnih inicijativa za Projekat „Uspostavljanje prve watch dog funkcije nevladinog sektora u cilju smanjenja korupcije u javnim nabavkama u zdravstvenim ustanovama“ iz Programa partnerskog građanskog zastupanja (CAPP II), kojim su obuhvaćeni Ugovorni organi: Klinički centar Univerziteta u Sarajevu, Klinički centar Banja Luka, Fond zdravstvenog osiguranja Republike Srpske, Zavod zdravstvenog osiguranja Kantona Sarajevo i Zavod zdravstvenog osiguranja i reosiguranja Federacije Bosne i Hercegovine. Sa osnovnim ciljevima Projekta Udruženje je putem jedinstvenog Dopisa upoznalo najodgovornije u navedenim Ugovornim organima i ukazalo na nužno potrebnu njihovu saradnju u pogledu pribavljanja bitnih podataka iz konkretno provedenih postupaka javnih nabavki u 2009. godini, dostavljajući im pri tom i konkretan Upitnik za prikupljanje neophodnih podataka, što Vam u prilogu dopisa i dostavljamo. 
Napominjemo da su tri Ugovorna organa, veoma korektno i bez bilo kakvih poteškoća prihvatili predloženu saradnju i blagovremeno već dostavili tražene podatke o provedenim javnim nabavkama u istim za prvih šest mjeseci ove godine, dok su nažalost najodgovorniji u Ugovornim organima iz domena pružanja neposrednih zdravstvenih usluga, odbili mogućnost bilo kakve saradnje i davanja informacija vezano za provođenje javnih nabavki. Konkretno Ugovorni organ Klinički centar Univerziteta u Sarajevu pismeno nas je obavijestio o nemogućnosti uključivanja u naš Projekat iz objektivnih razloga, bez jasnog obrazloženja, konstatujući da kao najveća zdravstvena ustanova u FBiH na godišnjem nivou provodi veliki broj javnih nabavki, upućujući nas ujedno za tražene podatke na Agenciju za javne nabavke BiH, kao i na javna objavještenja oglašavana u Službenom glasniku BiH (u prilogu kopija dopisa). Za razliku od najodgovornijih u navedenom Ugovornom organu, koji su se nakon našeg upornog insistiranja u više navrata udostojili bar da nam pismeno odgovore, najodgovorniji u Ugovornom organu Klinički centar Banja Luka, prof. dr sc. med. Mirko Stanetić nakon takođe naših insistiranja, putem telefona lično nam je odgovorio da ne želi i da nema namjeru ni obavezu da sarađuje sa privatnim udruženjima, navodeći da isti odgovorno i u skladu sa Zakonom o javnim nabavkama BiH provodi javne nabavke oglašavajući ih redovno u Službenom glasniku BiH. 
Bez namjere da komentarišemo razloge neprihvatanja saradnje, ipak moramo ukazati da su isti veoma svjesni određenih negativnosti koje su prisutne u postupcima provođenja javnih nabavki u njihovim sredinama, što je već i uočeno, pa bi našim najavljenim zahtjevom za eventualne mogućnosti neposrednih monitoringa nad pojedinim konkretnim javnim nabavkama, moglo, predpostavlja se, istima stvarati izvjesne neprilike, a što se iz obavijesti u Službenom glasniku BiH o otvorenim postupcima i dodjelama ugovora, ne može sagledati. Svakako da dobijeni rezultati realizacijom Projekta, bez prethodno provedenog monitoringa neće moći ni biti od očekivane koristi upravo za navedene Ugovorne organe, a i duge ugovorne organe, jer nedostaci u tenderskim dokumentacijama, pa i ispoljenim negativnostima i zloupotrebama u samim postupcima provođenja javnih nabavki neće biti registrovani, pa ni razmatrani, pa samim time isti će se neminovno ponavljati i u narednim javnim nabavkama što svakako ne bi smjelo da bude u interesu Ugovornih organa, pa ni društva u cjelini.
Isto tako, veoma je indikativno da, u navedena dva izuzetno društveno značajna Ugovorna organa, koji imaju zadužene i službenike za informisanje i pored našeg insistiranja, isti odbijaju svaku mogućnost da im daju obaveze za povremenu saradnju sa nama, za razliku od tri ostala Ugovorna organa, koji su to sa punim odobravanjem prihvatili.
Imajući u vidu mogućnost dobijanja informacija dosljednom primjenom Zakona o slobodi pristupa informacijama u BiH, kao i potrebne afirmacije nevladinih organizacija u okviru nužnog jačanja uloge civilnog društva kao trećeg društvenog stuba, prevashodno i presudno značajnog za razvoj demokratskih odnosa, što je posebno bitno za zemlje u tranziciji kao što je BiH, molimo Vas da se u skladu sa Vašim mogućnostima i obavezama što hitnije uključite, utičući na dosljedno izvršavanje zakonskih obaveza najodgovornijih u navedena dva Ugovorna organa.
U očekivanju Vašeg aktivnog i efikasnog djelovanja sa ciljem obezbjeđivanja pozitivnog rješenja za traženo, srdačno Vas pozdravljamo!

S poštovanjem!

